
ЗАХИДАЛ 113

	 

	ЭНЭТХЭГ СЭРЖ ЭХЭЛСЭН НЬ

	 

	1932 оны арван хоёрдугаар сарын 11

	 

	Энэтхэгт британийн засаглал яаж бэхэжсэн тухай, манай ард түмнийг ядуу гуйланчин байдалд хүргэсэн тэр бодлогын тухай би чамд ярилаа. Энх амгалан байдал тогтож, удирдах дэг журам цэгцэрсэн нь үнэн бөгөөд Моголын эзэнт гүрэн мөхөж, эмх замбараагүй байдал дэлгэрсний дараа тийм байдал тогтсон нь баярлууштай зүйл байлаа. Хулгайч, дээрэмчдийн зохион байгуулалтай бүлгүүдийг устгасан байлаа. Гэвч тогтсон тэр энх амгалан байдал, дэг журам нь тариалангийн талбайд буюу фабрикт ажилладаг, шинэ ноёрхлын хүнд дарамтад нухчигдан зовж зүдэрсэн хүмүүст бараг ямар ч тус болсонгүй. Тэгэвч ямар нэгэн улс орон бүх ард түмэнд, Англи буюу англичуудад унтууцан уурлах аваас тэнэг хэрэг болно гэдгийг чамд дахин сануулах нь чухал билээ. Англичууд бас л бидний нэгэн адил нөхцөл байдлын золиос болсон байлаа. Ер нь амьдрал ихэвчлэн даанч хатуу, өрөвдөх сэтгэлгүй байдгийг түүх бидэнд харуулж байгаа юм. Үүнээс болж давчдан уурлах буюу хүмүүсийг хараан зэмлэх нь ухаалаг биш бөгөөд юунд ч тус нэмэр үзүүлэхгүй явдал мөн. Гуйланчин ядуу байдал, дарлал мөлжлөгийн уг шалтгааныг ойлгож, дараа нь түүнийг арилгахыг хичээвэл л ухаалаг явдал болох сон билээ. Хэрэв бид тэгж хандахгүй, үйл явдлаас хоцорвол зовж зүдэрсээр л байх болно. Энэтхэг хөгжлийн хувьд хоцрогдсон байна. Энэтхэг орон хөлдөнгө байдалд орж, түүний нийгмийн амьдрал эртний уламжлалын тогтонги хэлбэртэй зууралдан нийгмийн систем нь эрчим чадал, амьдрах чадвараа алдан зогсонги байдалд оржээ. Тийм учраас Энэтхэг хэлмэгдсэн тал болж хувирах нь аргагүй юм. Энэтхэгийг хэлмэгдүүлсэн тал нь Англичууд байлаа. Хэрэв тэд ирээгүй, тэдний оронд өөр ямар нэгэн ард түмэн ирсэн бол мөн л тийм маягаар ажилласан байж болох юм.

	Гэвч англичууд ямар ч гэсэн Энэтхэгт нэг их сайн зүйлийг хийсэн юм. Англичуудын шинэ эрчимт амьдралтай нүүр учирснаар Энэтхэгийг цочроосон түлхээс болж, улс төрийн ба үндэсний эв нэгдлийн сэтгэлгээг төрүүлжээ. Эртний манай орон, манай ард түмнийг залуугийн цог жавхаагаар амьсгалуулахад хэчнээн өвтгөсөн ч гэсэн тун чанга цохих явдал хэрэгтэй байсан байж болох юм. Бага тушаалын албан хаагчид бэлтгэх зорилгоор англичуудын эхэлсэн боловсрол олгох ажил нь бас энэтхэгчүүдийг өрнөдийн сэтгэлгээний орчин үеийн урсгалуудтай танилцуулсан байна. Англи боловсролтой хүмүүсээс бүрдсэн шинэ анги төлөвшин бий болж эхэлсэн бөгөөд тэд цөөн тоотой, олон түмнээс тасархай байсан ч гэсэн үндэсний шинэ хөдөлгөөнийг толгойлох тавилантай байлаа. Тэр анги эхний үед Англи хийгээд английн эрх чөлөөний үзэл санааг сэтгэл хөдлөн хүлээн авч байлаа. Яг тэр үеэр ч Англид эрх чөлөө, ардчилал гэж их ярьдаг болсон байлаа. Тэр бүхэн их л бүдэг ойлгогдож, тэр ч байтугай Английн Энэтхэгт хэрэгжүүлсэн харгис бурангуй засаглал Энэтхэгийн сайн сайхны төлөө л хийж байгаа мэт байлаа. Англи удахгүй Энэтхэгт эрх чөлөө олгоно гэсэн өөдрөг санааг хэлж ч байлаа.

	Энэтхэг өрнөдийн үзэл санаатай танилцсан нь бас индусын шашинд ч тодорхой нөлөө үзүүлсэн юм. Миний чамд ярьж байснаар британийн засгийн газрын бодлого нь уг чанартаа тууштай шашны үзэлтнүүдийг л дэмжиж байсан болохоор олон түмнийг хөнддөггүй байлаа. Тэгэвч засгийн газрын албан хаагчид мэргэжилтнүүд нэгдэн гарч ирсэн тэр шинэ дунд анги тэр нөлөөг тусгаж авсан байлаа. Арван есдүгээр зууны эхээр Бенгальд индуизмыг өрнөдийн маягаар шинэтгэх гэсэн оролдлого хийжээ. Урьд цагт индуизмын дотор олон тооны шинэтгэгчид гарсан бөгөөд тэдний заримынх нь нэрийг би захидлууддаа дурдсан билээ. Гэвч тэр шинэ оролдлого нь илтэд загалмайтан хийгээд өрнөдийн сэтгэлгээний нөлөөгөөр гарсан байлаа. Тэрхүү оролдлогыг санаачлагч нь их эрдэмтэн Рам Мохон Рай хаан бөгөөд сатийн ёсыг устгасан тухай ярихад түүний нэрийг дурдаж байсан билээ. Тэр самгарди, араб хийгээд бусад олон хэл сайн мэддэг, янз бүрийн шашныг нарийвчлан судалсан хүн байлаа. Тэр пуж зэрэг шашны зан үйлийг эсэргүүцдэг, нийгмийн шинэтгэл хийх, эмэгтэйчүүдэд боловсрол олгох ажлыг хамгаалан тэмцдэг байжээ. Түүний байгуулсан нийгэмлэгийг Брахмо Самаж гэж байлаа. Тэр маш цөөн гишүүнтэй жижигхэн байгууллага байсан ба англи хэлээр ярьдаг Бенгалийн оршин суугчдаас л бүрдэж байлаа. Гэвч Брахмо Самаж Бенгалийн амьдралд асар их нөлөө үзүүлсэн юм. Тагуурынхан ах дүүсээрээ цөм түүнтэй нийлсэн байлаа. Яруу найрагч Рабиндранатын эцэг Мохорши Дебендро Натх Тагуур олон жилийн турш Самажийн түшиг тулгуур, ноён нуруу нь болж байжээ. Түүний өөр нэг удирдагч нь Кешоб Чондро Шен байв.

	Бүр хожим, зууны сүүлчээр шашны өөр нэг хөдөлгөөн эхэлсэн байна. Тэр хөдөлгөөн Пенжабт үүссэн бөгөөд үндэслэн байгуулагч нь Свами Даянанда Сарасвати байлаа. Тэр хөдөлгөөн мөн л индуизмд хожим гарч ирсэн олон юмыг эсэргүүцэж, кастын эсрэг тэмцэж байжээ. Тэр бол яриангүй лалын ба загалмайтны нөлөөнд автсан шинэтгэгч хөдөлгөөн байсан боловч угтаа дайнч, харгис урсгал байсан юм. Энэтхэгийн бүх явцуу нийгэмлэгүүдийн дотроос магад исламд хамгийн илүү ойр байсан Арья Самаж исламтай өрсөлдөж, түүнийг дайсагнах болсон нь хачин юм шүү. Тэр бол хориглон хамгаалсан, тогтвортой байсан индуизмыг хөдөлгөөнтэй, түрэмгий шашин болгон хувиргах гэсэн оролдлого байлаа. Тэр бол индуизмыг дахин сэргээх гэсэн оролдлого байлаа. Үндсэрхэх үзлийн аяс уг хөдөлгөөнд зарим нэг түлхэц үзүүлж байлаа. Тэр бол индуизмын үндсэрхэх үзэл толгойгоо өндийлгөж байсан явдал яах аргагүй мөн. Тэр нь нэгэнт индустаны үндсэрхэх үзэл байсан болохоор түүнийг нийт энэтхэгийн үндэсний хөдөлгөөн болгон хувиргахад бэрхтэй байлаа.

	Брахмо Самажийг бодвол ялангуяа Пенжабт Арья Самажи илүү их дэлгэрсэн байв. Гэвч тэр нь гол төлөв дунд ангийнхнаар хязгаарлагдсан байлаа. Арья Самаж боловсрол дэлгэрүүлэх талаар их ажил хийж, эрэгтэй, эмэгтэй ялгалгүй хүүхдүүдэд зориулж олон сургууль байгуулж байжээ.

	Шашны өөр нэг нэрт төлөөлөгч нь Рамакришна Парамаханса байсан боловч тэр бол миний захидалдаа бичсэн бусад хүмүүсээс ихээхэн ялгаатай хүн байлаа. Тэр шинэтгэл хийх гэсэн харгис ямар ч нийгэмлэг байгуулж байгаагүй юм. Тэр тусламж үзүүлэх л ажил хийж байсан бөгөөд Рамакришна Севашрамын нийгэмлэг улс орны олон районд уламжлал ёсоороо ядуу дорой хүмүүст тусалсаар байгаа юм. Рамакришнагийн шавь үндсэрхэх үзлийн судрыг уран үгээр, туйлбартай номлогч алдарт Свами Вивекананда гэдэг хүн байлаа. Түүний номлол лал буюу ер нь өөр ямар ч шашны эсрэг хандсан биш бөгөөд Арья Самажийнх шиг тийм үндсэрхэх үзлийн явцуу хүрээнд автаагүй байлаа. Тэглээ ч гэсэн л Вивеканандын үндсэрхэх үзэл нь индустаны шашин, соёлтой үндсээрээ холбоотой, мөн л индустаны үндсэрхэх үзэл байсан юм.

	Тийнхүү арван есдүгээр зууны үеийн Энэтхэгт эхэлж гарч байсан үндсэрхэх үзлийн хөдөлгөөн индустан шашны шинжтэй байсныг тэмдэглэхэд сонин байх болно. Лалынхан индустануудын үндэсний хөдөлгөөнд орж болохгүй байсан нь мэдээж хэрэг. Тэд түүнээс хөндий байдаг байлаа. Тэд англи хэлээр суралцахыг эсэргүүцдэг болохоор шинэ үзэл санааны нөлөөнд бага автсан ба санал алдагдаж үймрэх явдал тэдний дотор бага байлаа. Олон арван жилийн дараа тэд өөрсдийн явцуу байдлаас ангижирч эхэлсэн бөгөөд индусүүдийн нэгэн адил тэдний үндсэрхэх үзэл нь лалын үндсэрхэх үзлийн хэлбэрийг олж, олонх болж байсан индусуудад байр сууриа алдахаас айсан тул тэд эргэж исламын соёл ба уламжлалд их анхаарах болсон байжээ. Тэгэхдээ тэрхүү лалын шашинтны хөдөлгөөн бүр хожим, зууны эцсээр ил гарч ирсэн юм.

	Тэмдэглэж хэлбэл зохих бас өөр нэг сонирхолтой шинж гэвэл тэрхүү дэвшилт шинэтгэгч хөдөлгөөнүүд Өрнөдөөс ирсэн шинэ шинжлэх ухаан, улс төрийн үзэл санааг аль болохоор өөрсдийн хуучин шашны ойлголт, ёс заншилтай хослох гэж оролдож байсан явдал мөн. Тэд тэдгээр хуучин ойлголт, ёс заншлаа зүрхлэн шүүмжилж таягдан зайлуулчих бэлтгэлгүй, бас тэднийг хүрээлэн байсан шинжлэх ухааны шинэ ертөнц, улс төр, нийгмийн шинэ үзэл санааг үгүйсгэн үзэж чадахгүй байлаа. Тийм ч учраас тэд тэрхүү хоёр үзэгдлийг нийцүүлж, тэгснээрээ орчин үеийн бүх үзэл санаа, дэвшил нь тэдний шашны ариун сударт гийгүүлэгдэж байгаа юм гэж харуулахыг хичээж байлаа. Тэр оролдлого амжилт олохгүй нь зайлшгүй байсан юм. Тэр бол зөвхөн хүмүүсийн зөв сэтгэхэд саад болсон зүйл байлаа. Тэд зориглон санаа шулуудаж, дэлхий ертөнцийг өөрчлөн хувьсгаж буй шинэ хүч, шинэ үзэл санааг ойлгохыг хичээхийн оронд хуучин уламжлал, заншилдаа хүлэгдсэн хэвээр байжээ. Тэд урагш харж, урагш ахихын оронд ямагт сэм гэдрэг харж явдаг байлаа. Толгой ямагт гэдрэг эргэж, хойшоо харж явах аваас урагш ахина гэдэг хэцүү билээ.

	Аажмаар хотуудад англи боловсролтны давхраа өргөжиж, янз бүрийн мэргэшлийн мэргэжилтнүүд, тухайлбал хуульчид их эмч зэрэг болон бас худалдаа наймаа эрхлэгчдээс бүрдсэн шинэ дунд ангийнхан бий болсон байна. Урьд нь дунд ангийнхан байсан нь мэдээж боловч британийн эхний үеийн бодлогын уршгаар тэд ихэнх нь устгагджээ. Шинэ хөрөнгөтөн буюу шинэ дунд ангийнхан бол британийн засаглалын шууд үр дүн бөгөөд тэд тодорхой утгаар эрх баригчдыг зусардан долдойлогчид байлаа. Олон түмнийг дарлан мөлжихөд тэд ямар нэг хэмжээгээр оролцож байв. Английн эрх баригч ангиудын идээ зоогийн үлдэгдэл өвдөл цөвдлийг тэд ширээнээс нь түүгчид байлаа. Тэд бол британийн засаг захиргааны ажилд туслагч жижиг албан хаагчид бөгөөд тэдний дотор шүүх ажиллагаанд оролцож, зарга заалхайгаар баяжин хөлжиж байсан хуульчид ч олон байлаа. Эцэст нь тэдний дотор британийн худалдаа, аж үйлдвэрийн зуучлагч болж, английн таваарыг худалдан ашиг хонжоо олдог дамын наймаачид ч байсан юм.

	Тэрхүү шинэ хөрөнгөтний төлөөлөгчдийн дийлэнх олонх нь индусүүд байлаа. Энэ нь тэд лалынхныг бодвол эдийн засгийн хөгжлөөр арай илүүгээс гадна англи хэлээр боловсрол эзэмших явдал тэдний дотор илүү дэлгэрсэн учраас төрийн албан ажилд оролцох, үйлдвэрлэлийн мэргэшил эзэмших боломж бүхий болсонтой холбоотой байлаа. Лалынхан нийтдээ их ядуу байлаа. Англичууд энэтхэгийн аж үйлдвэрийг эвдэн бусниулсны уршгаар ядууран хоосорсон нэхмэлчдийн ихэнх нь лалынхан байсан юм. Энэтхэгийн бусад бүх мужаас хамгийн олон лалын шашинт хүн ам оршин суудаг Бенгальд лалынхан ядуу түрээслэгчид буюу жижиг тариачид болсон байлаа. Индусүүд л их төлөв лендлорд буюу газрын өмчтөн болсон байлаа. Индусүүд бас тосгоны мөнгө хүүлэгчид, орон нутгийн дэлгүүр мухлагийг эзэмшигчид байлаа. Тийм болохоор лендлорд˗помещик болон мөнгө хүүлэгчид түрээслэгчдийг шахан хавчиж, тэднийг мөлжих боломжтой байсан ба тэр давуу талаа ч тэд сайн ашиглаж байлаа. Энэ асуудлыг ярихдаа индусүүд ба лалынхны хоорондын харилцаа муу байсан явдал түүний цаад үндсэн шалтгаан болж байсныг мартаж үл болно.

	Үүний нэгэн адилаар ялангуяа өмнөд нутагт дээд кастад багтагч индусүүд гол төлөв хөдөө аж ахуйн ажилчид болох «гар хоосончууд» хэмээгсдийг дарлан мөлжиж байжээ. Сүүлийн жилүүдэд, ялангуяа Бапуг өлсгөлөн зарласнаас хойш «дорд заяатын» тухай асуудал бидний өмнө их хурцаар тавигдсан юм. «Дорд заяатанд» хориг тавьсан явдлыг бүх фронтоор дайрч, олон зуун сүм хийд, бусад газар тэдэнд хаалга үүдээ нээсэн юм. Гэвч тэднийг дорд заяатан болгосны шууд шалтгаан нь эдийн засгийн мөлжлөг бөгөөд хэрэв түүнийг эс арилгавал мөлжигдөгч анги урьдын адил мөлжигдсөөр л байх болно. «Дорд заяатан» гэдэг бол газар тариаланд ажиллагч боолчууд бөгөөд тэдэнд газар олгохыг зөвшөөрдөггүй байлаа. Тэдний бусад эрхийг ч бас хассан байлаа.

	Хэдийгээр Энэтхэг орон бүхэлдээ, бас ард түмэн үгүйрч хоосорсон ч гэсэн зарим амжилт олж шинэ хөрөнгөтний бүрэлдэхүүнд орж авсан цөөн хүмүүс улс орныг дарлан мөлжихөд зохих хэмжээгээр оролцож байлаа. Хуульчид, бас бусад мэргэжлийн хүмүүс, түүнчлэн худалдаачид нэлээд мөнгө хуримтлуулж авчээ. Тэд хүү тавьж орлого олохын тулд мөнгөө гүйлгээнд оруулахыг хичээдэг байлаа. Тэдний нэлээд нь ядуурсан лендлорд˗помещикийн газрыг худалдан авч бас газрын өмчтөн болж байжээ. Зарим нэг нь английн аж үйлдвэр гайхам ихээр хөгжин байгааг хараад мөнгөө энэтхэгийн фабрикуудад оруулахыг хичээж байжээ. Тийнхүү энэтхэгийн капитал тэрхүү том машинт фабрикуудад нэвтрэн орж, энэтхэгийн аж үйлдвэрийн капиталистуудын анги бүрэлдэн тогтож эхэлжээ. Тэр бол тавин жилийн өмнө, 1880 оноос хойш болсон явдал.

	Хөрөнгөтөн анги өсөн дэгжих тутам шунал нь улам нэмэгджээ. Тэд боломжоо улам нэмэгдүүлж, улам их мөнгөтэй болох, иргэний албанд улам олноороо орж авах, фабрик байгуулах тоног төхөөрөмж ихтэй болохыг эрмэлзэж байлаа. Гэвч тэдний бүх замыг англичууд хааж байгааг тэд ухаарчээ. Онц эрхийг англичууд барьж бүх дээд тушаалыг эзлэн үйлдвэрүүд нь тэдний ашиг орлогын төлөө ажиллаж байжээ. Тийм учраас энэтхэгийн хөрөнгөтнүүд ухуулгын ажилд орж тэр нь шинэ үндсэрхэх хөдөлгөөний эхлэл болсон юм. 1857 оны бослогын дараа түүний хэцүү ихээр дарагдсанаас хойш хүмүүс ямар нэгэн ухуулга буюу давших хөдөлгөөнд оролцоход зориг нь мохсон байлаа. Тэднийг хүч тэнхэл автал удтал хүлээх хэрэгтэй байлаа.

	Үндсэрхэх үзэл түргэн дэлгэрч түүнийг санаачлагч нь Бенгаль байлаа. Бенгаль хэлээр шинэ номууд хэвлэгдэн гарч, тэр нь Бенгаль хэлийг хөгжүүлэхэд ч, үндсэрхэх үзлийг дэлгэрүүлэхэд ч ихээхэн нөлөө үзүүлж байлаа. Тэр номуудын нэг болох Бонким Чондро Чаттержийн бичсэн «Ананда Матха» номд «Банде Матрам» («Эх орны яруу алдар бадартугай») гэсэн манай алдарт дуу анх гарчээ. «Нил Дарпан» буюу «Индиготийн толь» хэмээх жүжиг олны дунд ихээхэн дуулиан болж байлаа. Тэр жүжигт чамд зарим нь хэлж байсан тариалангийн аж ахуйн системд бенгалийн тариачид ямар их зүдүүгийн туйлд хүрсэн гунигт явдлуудыг харуулсан ажээ.

	Тэр үед энэтхэгийн капитал ч хүчээ аван өсөж, улам илүү чөлөөтэй өсөх нөхцөлийг шаардах болсон байлаа.

	Тийнхүү эцсийн дүнд 1885 онд шинэ хөрөнгөтнийг бүрдүүлэгч тэр бүх элементүүд өөрсдийн эрх ашгийг хамгаалах байгууллага байгуулахаар шийджээ. Тэгж 1885 онд Энэтхэгийн үндэсний конгресс байгуулагдсан юм. Чи ч, эрэгтэй эмэгтэйгүй Энэтхэгийн хүүхэд бүр сайн мэдэх энэ байгууллага сүүлийн жилүүдэд маш том, хүчтэй байгууллага болж чадсан байна. Энэ байгууллага ард түмний үйл хэрэгтэй нэгдэн тодорхой хэмжээгээр тэднийг хамгаалагч нь болжээ. Конгресс Энэтхэг дэх британийн эзэмшлийн уг үндсийг эсэргүүцэж, түүний эсрэг чиглэсэн олон түмний том том хөдөлгөөнийг удирдах болжээ. Конгресс тусгаар тогтнолын тугийг өргөж, эрх чөлөөний төлөө эрэлхгээр тэмцсэн юм. Конгресс тэр тэмцлээ одоо ч үргэлжлүүлсээр байгаа юм. Гэвч энэ бүхэн хожим болсон явдал. Үндэсний конгресс дөнгөж байгуулагдан ажиллаж эхэлж байх үедээ маш ядуу болгоомжлонгуй хандаж, англичуудад ая талтай байгаагаа элдвээр харуулан, найрсаг байдлаар хүсэлт тавьж жижиг сажиг шинэтгэл хийлгэхийг хичээдэг байлаа. Конгресс зөвхөн хамгийн баян хөрөнгөтнийг төлөөлж, түүнд дунд ангийнхны арай хөрөнгө чинээ багатай хэсгийн төлөөлөгчид оролцдоггүй байжээ. Тариачид, ажилчид зэрэг олон түмний хувьд гэвэл Конгресс огтхон ч холбогдолгүй байжээ. Конгресс гол төлөв англи хэлээр боловсрол олсон тэр давхрааныхны байгууллага байж, бидний хойд эх болох англи хэлээр бүх ажлаа явуулдаг байлаа. Үндэсний конгрессын тавьдаг шаардлага нь гэвэл лендлорд˗помещикууд, энэтхэгийн капиталистууд, ажил олохыг эрмэлзсэн ажилгүй боловсролтой хүмүүсийн шаардлага байлаа. Конгресс олон түмний ядуу зүдүү байдал, тэдний эрэлт хэрэгцээг анхаардаггүй байлаа. Конгресс «энэтхэгчлэх», өөрөөр хэлбэл төрийн албан ажилд англичуудын оронд энэтхэгчүүдийг илүү олон тоогоор оролцуулахыг шаардаж байжээ. Энэтхэгт шударга биш ёс ноёрхож байгаа нь ард түмнийг дарлан мөлжигч уг машинд байгаа юм, харин энэтхэгийг энэтхэгчүүд буюу англичуудын аль нь захирч байх бол гол биш гэдгийг конгресс ухаараагүй байлаа. Конгресс бас английн түшмэд цэргийн ба иргэний албанд асар их хөрөнгө зарж байгаа, түүнчлэн Энэтхэгийн алт, мөнгийг Англи руу «зөөж» байгаад гоморхож байжээ.

	Конгресс байгуулагдан ажиллаж эхэлсэн эхнийхээ үед тийм аядуу зөөлөн байсныг тэмдэглэснээрээ түүнийг шүүмжлэх буюу байгуулсан гавьяаг нь бууруулах гэж байна хэмээн бодуузай. Конгресс түүний удирдагчид тэр үед их ажил бүтээсэн гэдгийг би үнэлдэг тул тийм зорилт тавихгүй. Энэтхэгийн улс төрийн үйл ажиллагаанд гарч байсан ширүүн явдлууд Конгрессыг бараг дур хүслээс нь гадуур алхам алхмаар улам бүр тууштай чанга байр суурь баримтлахыг шаардаж байлаа. Харин эхний үед бол тэр түүнээс өөрөөр байх аргагүй байжээ. Тэр үед урагш ахихын тулд түүнийг үндэслэн байгуулагчдаас их зориг гаргах явдал шаардагдаж байжээ. Олон түмэн бидний хойноос дагаж, бидний үйл ажиллагааг сайшааж байгаа үед эрх чөлөөний тухай зоригтой бодож сэтгэхэд хялбар байлгүй яах вэ. Харин агуу их эхлэлийн пионер байх гэдэг бол маш хэцүү юм.

	Конгресс анх 1885 онд Бомбейд хуралджээ. Бенгалийн В. Ч. Боннержи түүний анхны ерөнхийлөгч байлаа. Эхний тэр үеийн бусад нэрт удирдагчид гэвэл: Сурендра Натх Банерджи, Бадруддин Тайябжи, Ферозшах Мехта нар байв. Гэвч тэдний дотроос товойн тодорсон хамгийн нэртэй нь Энэтхэгийг Сваралж (тусгаар тогтнох) гэсэн үгийг анх хэрэглэсэн Энэтхэгийн их эцэг болсон Дадабхай Наорожи байлаа. Конгрессын хуучин гвардиудын дотроос одоо ганцаархнаа сэрүүн тунгалаг буйг чи ч сайн мэдэх нэгэн хүний нэрийг бас хэлье. Тэр бол Пандит Мадан Мохан Малавия билээ. Тэр бээр тавь гаруй жилийн турш Энэтхэгийн үйл хэргийн төлөө хүчин зүтгэж, хэдийгээр насан өндөр болсон ч гэсэн одоо хүртэл идэр залуугийнхаа мөрөөдлийг биелүүлэхийн төлөө ажилласаар байгаа юм.

	Конгресс жилээс жилд хүчээ арвижуулан тэмцсээр байлаа. Түүний зорилт нь индусүүдийн эхний үеийн үндсэрхэг үзэл шиг тийм явцуу биш болжээ. Тэглээ ч гэсэн Конгресс голлож индусүүдийн байгууллага байлаа. Лалынхны зарим толгойлох төлөөлөгчид Конгресст нэгдэж, түүний чуулганд даргалж байсан боловч Лалын шашинтан нар бүхэлдээ түүний гадна байжээ. Тэр үеийн лалынхны нэг нэрт удирдагч бол Сайид, Ахмад хан байлаа. Боловсролгүй ялангуяа орчин үеийн боловсролгүй байсан нь лалынханд ихээхэн хор учруулж хоцрогдоход хүргэснийг тэр ойлгосон байлаа. Тийм учраас улс төрийн бодлогоор хөөцөлдөж эхлэхийн өмнө боловсрол олохын чухлыг ойлгуулах хэрэгтэй гэж тэр үзэж байлаа. Түүнээс уламжлан Ахмад˗хан Конгрессын үйл ажиллагаанд оролцохгүй байхыг лалынханд зөвлөөд засгийн газартай хамтран ажиллаж Алигархад сайхан сургууль байгуулсан нь хожим их сургууль болж өргөжжээ. Конгресст нэгдээгүй байсан ихэнх лалынхан ноён Сайидийн зөвлөгөөг дагасан байна. Тэгэвч Конгресст цөөхөн тооны лалын төлөөлөгч байсаар байжээ. Тэгэхдээ олонх цөөнх гэж ярихдаа би англиар ярьдаг индусүүд ба лалын том хөрөнгөтний цөөнх гэж ярьж байгаа юм гэдгийг бүү мартаарай. Индус болон лалын олон түмний хувьд Конгресс ямар ч хүртээлгүй, тэр үед Конгрессын талаар дуулж сонссон хүн ч маш цөөн байжээ. Тэр үед Конгресс дунд ангийнхны доод давхрааг ч хамаарч чадаагүй байлаа.

	Конгресс ч өсөж, Конгрессоос түргэн үндсэрхэх үзэл, эрх чөлөөг эрмэлзсэн сэтгэлгээ өсөж байлаа. Конгресс зөвхөн англи хэлээр яригчидтай харилцдаг байсан болохоор Конгрессын нөлөө хязгаарлагдмал байлаа. Тэр нь мужууд хоорондоо ойртон нэгдэж. нэгдмэл үзэл санаа төлөвшин тогтоход ямар нэг хэмжээгээр дөхөм үзүүлж байжээ. Гэвч Конгрессын нөлөө ард түмний гүнд лав ороогүй болохоор Конгресс хүч мөхөс байлаа. Би өөр нэг захидалдаа Ази дахинд гайхал төрүүлсэн нэг үйл явдал болсныг бичиж байсан билээ. Тэр бол 1904—1905 онд бяцхан Япон аварга том Орос орныг ялсан явдал байлаа. Тэр үйл явдал азийн орнууд, түүний дотор Энэтхэгт, өөрөөр хэлбэл дунд ангийнхны боловсролтой давхраанд асар их нөлөө үзүүлж, тэд хүчиндээ улам бүр итгэх болсон байна. Япон европын хамгийн том гүрний нэгийг дийлж чадаж байгаа юм чинь Энэтхэг яагаад чаддаггүй билээ? Энэтхэгчүүд өөрсдийгөө англичуудын дэргэд юу ч болохгүй гэсэн сэтгэлгээнд унагаж удтал зовсон юм. Англичууд удтал ноёрхож, 1857 оны бослогыг хэрцгий балмадаар дарсан нь тэднийг тэгтэл их айлгасан байлаа. Тэднийг буу зэвсэг хадгалахыг тусгай хуулиар хоригложээ. Энэтхэгт юу ч боллоо гэсэн өөрийн эрхгүй боолчлогдсон. доод арьстан гэдгийг тэдэнд сануулж байжээ. Энэтхэгчүүдэд олгож байсан боловсрол хүртэл хөгжил хүч мөхөс гэсэн ухамсрыг тэдэнд шингээн итгүүлж байжээ. Тэд түүхийг мушгин гуйвуулж. Энэтхэг хэзээ ямагт зах замбараагүйд автсан, индус ба лалтан ямагт хоорондоо хядалцан байсан, англичууд ирж л энэ орныг тэр золгүй байдлаас нь ангижруулж, энх амгалан тогтоож, хөгжил цэцэглэлтийн замд оруулсан мэтээр сургадаг байжээ. Түүгээр ч барахгүй европынхон түүхэн баримтыг үл харгалзан Ази ер нь бүхэлдээ европчуудын мэдэлд л байвал зохих хоцрогдсон тив гэж үзэж, нийтэд зарлаж байлаа.

	Тийм учраас Японы хийсэн ялалт нь нийт Азийн тамир тэнхээг сайжруулсан гайхамшгийн хүчтэй анагаах эм болон нөлөөлсөн юм. Тэр нь Энэтхэгийн хувьд бид бүхнийг шаналган байсан хүчин мөхөс даанч болхи бүдүүлэг гэдэг сэтгэлгээг багасгасан юм. Үндсэрхэх үзлийн сэтгэлгээ ялангуяа Бенгаль ба Махараштрад хүчтэй дэлгэрэх болсон байлаа. Чухам яг тэр үеэр Бенгалийг гүнд нь хүртэл донсолгож нийт Энэтхэгийн сэтгэлийг догдлуулсан нэгэн үйл явдал болсон байна. Британийн засгийн газар асар том нутагтай Бенгаль мужийг (тэр үед Бихар ч орж байсан) хоёр хэсэг болгон хувааж, нэгийг нь Дорнод Бенгаль болгосон байна. Тэр явдал үндсэрхэх үзэл хүчтэй болж байсан Бенгалийн хөрөнгөтний хорсол зэвүүцлийг хүргэсэн юм. Англичууд тийм маягаар улс орныг маань хэсэглэх замаар хүчийг нь сулруулах гэж байна гэж сэжиглэх болжээ. Дорнод Бенгалийн ихэнх хүн ам лалын шашинтан учир тийнхүү хувааснаар бас индус ба лалын хоорондын харилцааны асуудал гарч иржээ. Бенгальд британийг эсэргүүцсэн өргөн хөдөлгөөн өрнөжээ. Уг хөдөлгөөнд дийлэнх олонх газар өмчлөгчид бас энэтхэгийн капиталистууд оролцсон байлаа. Свадешийн (үндэсний аж үйлдвэрээ хөгжүүлэх) лоозон чухам тэр үед анх гарч ирж, үүний хамт бас хэдийгээр энэтхэгийн аж үйлдвэр ба капиталыг хөгжүүлэхэд тус дөхөм үзүүлдэг боловч британийн таваарт хориг тавихыг уриалж байлаа. Тэр хөдөлгөөн зарим талаар бас олон түмнийг хамарч индуизмыг зоригжуулж байжээ. Энэ хөдөлгөөнтэй яг зэрэгцэн Бенгальд хувьсгалт хүчирхийллийн урсгал гарч ирж, Энэтхэгийн улс төрийн амьдралд анх удаа тэсрэх бөмбөг хэрэглэжээ. Ауробиндо Гхош бол бенгалийн хөдөлгөөний нэг нэрт удирдагч нь байлаа. Тэр одоо ч амар мэнд байгаа боловч Францын Энэтхэгийн Дондишерид олон жил аглаг ганцаар амьдран суух болжээ.

	Өрнөд Энэтхэгийн Махараштрад мөн л санал алдагдаж, индуизмын өнгө аяс бүхий үндсэрхэх үзэл хүчтэй дэлгэрч байлаа. Энэтхэг даяар Локаманьи буюу «Ард түмний шүтээн» хэмээн алдаршсан их удирдагч Бал Гангадхор Тилак тэндээс төрсөн юм. Тилак бол Дорно дахины эртний ёс заншил, Өрнөдийн шинэ ёс заншлыг аль алиныг сайн мэддэг их эрдэмтэн, нэртэй улс төрийн их бодлоготон хамгийн гол нь ард түмний их жолоодогч байлаа. Үндэсний конгрессын удирдагчид энэ үеийг хүртэл зөвхөн англи боловсрол бүхий энэтхэгчүүдэд ханддаг байсан тул олон түмэн тэдгээр удирдагчдыг бараг таньдаггүй байлаа. Тилак л олон түмэнтэй нүүр тулж, тэднээс хүч тэнхэл авч чаддаг шинэ Энэтхэгийн анхны улс төрийн жолоодогч байлаа. Хүч чадал, аймшиггүй чин зоригтой байхын шинэ шинж төрхийг агуулсан түүний эрчимт чанар Бенгальд дэлгэрсэн амь бие хайргүй зүтгэл, үндсэрхэх үзлийн шинэ сэтгэлгээтэй хослон Энэтхэгийн улс төрийн нүүр царайг өөрчилсөн юм.

	Үйл явдал өрнөн байсан 1906, 1907, 1908 оны тэр үед Конгресс юу хийж байв аа? Үндэсний үзэл санаа сэрсэн тэр үед Конгрессын удирдагчид улс үндэстний толгойд гарах гэж оролдохын оронд харин ч гэдрэг ухарч байлаа. Олон түмэнд үл хавирсан илүү тайван маягийн бодлогод тэд дассан байжээ. Бенгальчуудын цогт урам зориг тэдний санаанд нийцэхгүй, Тилакаар биежин гарч ирсэн Махараштрагийнхны нугаршгүй чин үзэл санааг ч тэд бас таалахгүй байлаа. Тэд свадешийг шагшин магтаж байсан боловч британийн таваарт хориг тавьж зүрхлэхгүй байлаа. Конгресст Тилак болон бенгалийн зарим удирдагчдаар толгойлуулсан хэт зүүнийхэн, ахмад удирдагчдаар толгойлуулсан аядуулах гэсэн хоёр жигүүр бий болжээ. Тэгэхдээ аядуулах үзлийг баримтлагч удирдагчдын дотор хамгийн нэртэй нь маш авьяаслаг, нийгэмд үйлчлэхэд амь биеэ зориулсан Гонал Кришна Гокхале хэмээх залуухан хүн байлаа. Гокхале мөн л Махараштра нутгийн хүн юм. Тилак, Гокхале хоёр бие биеийн эсрэг чиглэсэн бүлгүүдийг толгойлж байжээ. 1907 онд зайлбаргүй хагарал гарч Конгресс задран хуваагджээ. Аядуулах бүлэг нь Конгресст хяналт тавьсаар, хэт зүүнийх нь хөөгдсөн байна. Аядуулах бүлгийнхэн ялсан боловч хариуд нь улс орны дотор нэр хүндээ алджээ. Учир нь Тилакийн жигүүр, ард түмний дотор илүү их нэр хүндтэй байсан юм. Тийнхүү Конгресс задарч хэдэн жилийн турш ямар ч нөлөөгүй болжээ.

	Тэр жилүүдэд засгийн газар ямар ажил хийж байв? Энэтхэгт үндэсний үзэл өсөн дэлгэрч байгааг тэр хэрхэн үзэж байв. Хүлээн авч үл болох шүүмжлэл буюу шаардлагыг хариулах нэг л арга засгийн газарт байдаг нь шийдэм хэрэглэх явдал юм. Тийнхүү засгийн газар залхаан цээрлүүлэх ажиллагаа явуулж, хүмүүсийг шоронд хорьж, хэвлэлийн талаар гаргасан хуулийн тусламжтайгаар сонинуудыг хааж харгис цагдаагийн хөлсний этгээдүүд, тагнуул туршуул явуулж сэжигтэй бүхнийг мөрдөн мөшгөх болжээ. Тэр үеэс хойш Энэтхэгийн эрүүгийн мөрдөн байцаах газрын ажилтнууд энэтхэгийн улс төрийн нэрт зүтгэлтнүүдийг нэгд нэгэнгүй мөрдөн дагах болсон байна. Бенгалын олон удирдагчийг шоронд хорихоор шийтгэсэн байлаа. Локаманьи Тилакийг зургаан жил шоронд хорихоор ял шийтгэж шүүсэн шүүх хурлын ажиллагаа хамгийн дорвитой нь байлаа. Тилак Мандалаед шоронд хоригдож байхдаа алдарт номоо бичсэн юм. Лала Лажпат Райг мөн Бирмд цөлжээ.

	Гэвч залхаан цээрлүүлэх аргаар Бенгалийг дарж чадсангүй. Наад зах нь зарим нэг хүмүүсийг тайвшруулахын тулд хурдхан шиг засаг захиргааны талаар ямар нэгэн шинэтгэл хийх хэрэгтэй болсон байлаа. Тэр үед баримталж байсан бодлого нь түүнээс хойш болон бүр одоогийнхтой нэгэн адил үндсэрхэх үзэлтний дотор хагарал гаргахад оршиж байлаа. Аядуулах бүлгийнхнийг «нягтруулах», хэт зүүнийхнийг нухчин дарах хэрэгтэй байлаа.1908 онд Морли˗Минтогийн шинэтгэл хэмээн нэрлэгдэх болсон шинэтгэл хийснийг зарлан тунхагласан юм. Тэд «аядуулагчдыг нягтруулж» чадсандаа сэтгэл хангалуун байлаа. Удирдагчид нь шоронд хоригдох болсон хэт зүүнийхэн санаа сэтгэлээр унаж, улмаар үндэсний хөдөлгөөн суларсан байна. Гэсэн ч Бенгальд хэсэглэн хуваасан явдлыг эсэргүүцсэн ухуулга хийсээр зохих амжилт олж чаджээ. Британийн засгийн газар 1911 онд Бенгалийг хуваасан тухай шийдвэрээ цуцалсан юм. Тэр ялалт нь бенгальчуудыг дахин зоригжуулж байлаа. Гэвч уг хөдөлгөөн 1907 онд бүрэн зогсож, Энэтхэг орон дахиад л улс төрийн гөлөр номойн дүрд оржээ.

	Европт дэлхийн дайн эхэлж, зуун жил дууссан байсан (107 дугаар захидлыг үз—Ред). 1914 он гэхэд Энэтхэг орон аймшигт байдалтай байлаа. Тэр дайн Энэтхэгт асар их нөлөөлсөн билээ, гэвч энэ тухай би хожим ярина.

	Би арван есдүгээр зууны Энэтхэг орны тухай яриагаа одоо л дууслаа. Бид ахь ахисаар арван наймхан жилийн өмнөх явдалд тулаад ирчихлээ. Одоо Энэтхэгийн тухайгаа орхиж, империалист мөлжлөгийн өөр нэг маягийг авч үзэхийн тулд дараагийнхаа захидлыг Хятадын тухай ярилцах болно.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

